
থাকা মানে অন্নবস্ত্ৰ আমাৰেসে খাইবা।

যাইবাৰ বেলাত দেখোঁ শুদা হাতে যাইবা॥

এতেকে জীবিকা কিছু কৰিয়ো বোপাই।

সাতখান হাল মোৰ বাহাৱে সদাই॥ ২৫॥

যতখানা ভূঁই চাষ কৰে ঠাই ঠাই।

তাহান মাজত গৈয়া ভূমি ভাল চাই॥

আমাৰ ঘৰৰ পৰা কঠিয়াক নিয়ো।

এতখানি মোৰ বুলি ভূমি মাত্ৰ লৈয়ো॥ ২৬॥

এতেকে তোমাৰ আৰ নলাগে চাহিবে।

দাই মাত্ৰ আনিবা গৈ পকিলেসে তেবে॥

মূগ মাষ তিল ধান আদি কৰি যত।

তুমি মাত্ৰ বৈয়ো নিয়া ক্ষেত্ৰৰ মাজত॥ ২৭॥

মাষৰ বতৰ হুয়া আছে এহি বেলা।

আধ দোণ মাষ আনি তান আগে দিলা॥

এহি মাষ গুটি নিয়া বৈয়ো তুমি যাই।

মাজত বৈবাহা যত খানিক কুলাই॥ ২৮॥






—কৃষিত মাধৱ—





হেন শুনি মায লৈয়া মাধৰ গৈলন্ত।

একে ডোবলিতে সবে গুটিক বৈলন্ত॥

ঘন ভৈল কানে কানে গজিল কলাই।

সৰিয়হ গোট পৰিবাৰে সন্ধি নাই॥ ২৯॥

দলফল কৰে সাহাতোধিক আতি

একদিন মাজি মাধৱক বোলে মাতি॥

